
白雲在天不可呼，明月豈肯留庭隅。

怪君西行八百里，清坐十日一事無。

路人不識呼尚書，但見凜凜雄千夫。

〈（君一馬兩仆率然相訪，逆旅多呼尚書，意謂君都頭也。）〉

豈知入骨愛詩酒，醉倒正欲蛾眉扶。

一篇向人寫肝肺，四海知我霜鬢須。

〈（君前有詩見寄云：四海共知霜鬢滿，重陽曾插菊花無。）〉

歐陽趙陳皆我有，豈謂夫子駕復迂。

邇來又見三黜柳，共此暖熱餐氈蘇。

酒肴酸薄紅粉暗，只有潁水清而姝。

一朝寂寞風雨散，對影誰念月與吾。

〈（郡中日與歐陽叔弼、趙景貺、陳履常相從，而景文復至，不數日柳戒之亦見過，賓

客之盛，頃所未有。然不數日，叔弼、景文、戒之皆去矣。）〉

何時歸帆溯江水，春酒一變甘棠湖。

〈（景文近卜居九江，近甘棠湖。）〉

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

